KOROSO

Paoro Iokanatsopatakiti
Koroso Auakanimoni

1Nota Paoro. Niokanatsopata hitemoni. Teoso mereéno nota,

kotxi inirekari nota Xesosi Kristo iokanatakiti nininiua. Aitari
Tximétxio apaka iokanapireta hitemoni. 2Ininid aiokanatari ia
iokatsopari Teoso nakitiakorimoni, ikinika Teoso paniatakiti
kamakanimoni Koroso sitatxiti auakanimoni. Aitariakori hitxaua.
Airi Teoso, Apiananiri Xesosi Kristo pakini sikari ikinipoko erekari
hitemoni. Ninoa kamaerekaxiniretai hite.

Teoso Misakiretiko Koroso

Auakani Tkapani

3“Erekapitikai,” atxari Teoso, aduite Xesosi Kristo iri, iua
amisakiretakasaaki hite ikapani. Atipirika amisakiretari Teoso hite
ikapani. 4Ikara atoko atxari Teoso, kotxi ate kenakopiretari hite
auikiniri Kristo Xesosi sakire. Apaka akenakopiretari hite tiretiniri
ikinika kakiti Teoso nakitiakori. 5Teoso iokanapirena erekari atdo
sakiretxiti itxaua. Ikara hikenakotakasaaki, hikenakotari Teoso
hapakapiniri Teoso sikaenetakiti. Himarotari hapakapiniri, ininia
Teoso sakire hauikini aua, hitiradkiuatini pakini aua. 6 Teoso
iokanapirena erekari hikenakotakiti iaripiretapeka ikini itixitimoni.
Ikiniotika apikomoni kakiti kenakotari. [uasaaki kakiti auikadpotari
Teoso iokanapirena. Ikiniotika kakiti apakapari erekari Teoso

sikakiti. Iua atokokana hite kenakotari Teoso iokanapirena erekari.
Iuasaaki himarotari ikinipoko erekari Teoso sikakiti. Tuasaaki
himarotari Teoso atao sikiniri ikinipoko erekari kakitimoni.

7 Amoianari, atiretakiti, Epapara inakori, iuara oerekai Teoso
sikiniri ikinipoko erekari kakitimoni. Iua Kristo nitiri itxaua. Atipirika
iparikauata Kristo Tkapani, ininia atipirika iparikauata hite Tkapani.
8Jua sapiretaua ate hitiraoki, Erekari Matamatakoti siakiti hitemoni.

9Hite pirena akenakopiretakasaaki, atipirika amisakiretari Teoso
hite Tkapani. Ate nirekari hite iteene imarotiniri Teoso nire€kiti
hikamini Tkapani. Anirekari kiikiteni hininidua. Anirekari
himarotiniri Teoso imarore Erekari Matamatakoti siakiti.

10Ininia ate misakiretari Teoso hite atdo hikamini ikiniotika, kotxi
Apiananiri anaakori hitxaua. Anirekari hikamakiti kamapoxokonitiniri
Teoso. Ininia hikamakiti ikiniotika erekarinoka, amatiiri erekari atoko.
Ininia ikini6tika himaroapotari apikomoni Teoso nire€kiti. 11 Anirekari
Teoso sikataparaxiniretinii hite iposotiireé, kotxi kaposotiireri iua.
Ininia iuasaaki hiatapari himisiritiko xipokini. Iuasaaki 'hinaiataua.
Iuasaaki hiposotari himiteenekiniri himisiritiko hipoxokoniritika.
12[uasaaki hitxariko airi: “Erekapitikai,” kotxi iua kamaerekataua.
Ininid adpakapari iua potetakiti inakitiakori ikapani Teoso tixineé, ipia
mauakaniataa. 13[ua sikakaua ipia posotiireé aduakasaaki, maerekati
posotiire€ aduakasaaki. Iua anikaua imi itiretakiti auiniataa. [uaataa
auakani auite itxaua imi. 14Imi Kristo iikitxitari Teoso amaerekani
iki ipikasaaki, ininia Teoso makatxakari amaerekani. !Ixinikaikari
amaerekani.

Kristo Apiananiri

15Kakiti kona posotari atamatiniri Teoso. Teosotxikana itxaua
Kristo, iuaritika aposotari Kristo adatamatini. Ikinipoko kamiko apisa,
Kristo aua Teosokata. 16Tua kamari ikinipoko. Ikamari iaxiti auakani,
uai itixi auakani apaka. Ikamari ikinipoko kakiti atamatakiti, kakiti
matamatakiniti apaka. Ikamari ikinika kaposotiirerini, auitetxiakori
matamatakoni, ikinika Teoso nitiriakori pakini. Ikamari ikinika.
Ikinika kamaaka iua ikapani. 17Kristo aua ikinipoko apisa. Iua maikari
ikinika imaxipokakani ikapani. Ikara atoko ininia, ikinipoko auapanika.
Iua mauakania, ikinika iarika. Tua mauakania, ikinipoko xipoka.

18Kakiti Teoso mereékini Kristo ito atoko itxauana. Teoso
mereékini kii atoko itxa Kristo. Merepitipanika ipikari okitikakariua

iua. Ininia okitikasaakiua, oerekari kakiti Apiananiri ininiua.

Ati kaposotiireri iua atokokana inakari !auari. 19 Teosotxikana

iua. Ikinika Teosomoni auakari aua iuamoni. Ikara atoko Teoso
apokaerekatari. 20Kristo aréka xiketakasaaki aamina ipiriamitakari
nopini, iuasaaki Kristo xipokari Teoso omanakarauatini kakiti
maerekani xika. Kotxi Teoso nirekari Kristo mininiri ikinipoko
iuaikana iuamoni, Tkorapokoriti auakani, iaxiti auakani pakini.
Ininia uatxa Teoso apakapari Kristo sakire auiakani.

Kristo Kamakiti Koroso

Auakani Tkapani

21 Hitepekana, mitxi 'himarotari Teoso. [uasaaki 'hauari
Teosokata. Maerekati hikamakiti xika homanatari Teoso
hakixinire€. Teoso mokaiakariakori hitxaua iuasaaki. Uatxa
Teoso apakapai hite, 22kotxi Kristo ito ipina hite Tkapani. Ininia
iua anikai hite Teosomoni iua makatxakakini hininiua ikapani.
Teosomoni himaerekani !auaika, kotxi Kristo makatxakapekari
imakinika himaerekani. Teoso apisato6 hapokasaaki, kona ati
posotari apoitinii himaerekani xika. 23Ikara atoko aua hitemoni,
iteene hauikiniari Kristo sakire ikiniotika, Kristo sakirenoka
hauikinia, isakire himatakanapakania. Ikara atoko hikaminia,
apanakini kona txikitakai hitakanapiniri hiatapiniri ikinika Teoso
kamakiti hite ikapani. Teoso iokanapirena erekari sapiretaua
ikinika Teoso kamakiti inakitiakori ikapani. Hite kenakotapekari
Teoso iokanapirena erekari. Isapiretadkapeka ikinika itixi
auakanimoni. Nota Paoro Teoso nitiri, iua iokanapirena erekari
ikinimane nisapiretini ikapani.

Paoro Parikauata Kikiti Teoso Mereékini Ikapani

24Uatxa nipoxokoniuata hite Tkapani natatsiirauatini, kotxi
natatsiirauatini xika hite auikari Kristo sakire. Natatsiirauata niitoa
Teoso mereékini Tkapani. Kristo ito atoko itxauana kakiti Teoso
mere€kini. Natatsiirauatapitika, iuaritika Kristo atatsiirauatini apiata.
25Teoso iokanatano nota imereékini nitiri nininiua. Ipaniatano
nisapiretiniri ikinika isakire hitemoni. 26Ipanidtano nisapiretinii
mitxi kakiti mimarotakiniti. Okananipeka Teoso loerekari ikara kakiti
mimarotakiniti. Kristo ipinini apisa ikini itixiti auakani !imarotari ikara.

Mitxi kakiti mimarotakiniti uatxa oerekadka Teoso nakitiakorimoni.

27 Uatxa Teoso nirekari inakitiakori Xoteo minakaniua imarotiniri

mitxi kakiti mimarotakiniti, kotxi peerekari. Natokopa itxa ikara

kakiti mimarotakiniti? Nisapiretai. Kristo posotari kakiti akixinireé
auini. Ia mitxi kakiti mimarotakiniti. Kristo aua hakixinire€. Ininia
himarotari hisini Teoso tixinemoni. 28Ininia asapiretari kakiti Kristo
pirena. Aotakikari ikinimane Teoso imaroreé. Aderekari ikinimane
Teoso imaroreé, kotxi Teoso sikaimaroretaua. Iua aua ikinika imaroretxi.
Ikara atoko aanikana Kristo nire€kitinoka kamakani Teosomoni. 29Tkara
nikamini Tkapani, niparikauatapitipo. Pasapaniri. Kristo posotiireé
niparikauata, kotxi kaposotiireri iua. Iua iteene sikataparatari nakixinire,
ininia niposotari iteene niparikauatini iua tkapani.

Paoro Nirekakiti

2 1Ninirekari himarotiniri iteene nimisiritiko hite Tkapani. Apaka

iteene nimisiritadka Araotxiséia sitatxiti auakani ikapani.
Nimisiritadka apanakini nimatadkitakini ikapani apaka. 2Ninirekari
ikinimane ninoa kataparaxinire ininina. Apaka ninirekana
itiretakakiniuana, ininia atika ninoa nire€kiti. Ikara atoko ininiana,
iteene imarotarina ikinika Teoso sakire. Iuasaaki imarotarina
Kristo, mitxi kakiti mimarotakiniti, mitxi airi Teoso moerekakiniti.
3Paimatireri Kristo. Iua mimarotakiniti !auari. Ikinipoko imarota.
4Tkara atoko nisapiretai hite, apanakini mamisirienetakanii tikane
kakiti imarore€. 5Niito !auari hitekata, iuaritika nixinikapikai hite
nakixinire€. Nipoxokoniuata, kotxi nimarotari hikamakiti atdo inini.
Apaka nipoxokoniuata, kotxi hite iteene auikari Kristo sakire.

Atao Kristo Sakire Auidkani Kamakiti

6Hapakapapekari Kristo Xesosi hiauite ininiua ikapani, ininia
hikamariko inirekakiti ikiniotika. 7Iua taparanoka hikosekako.
Aakotsa kosekiniri dparaa atoko hitxako. Ikara atoko hininia,
kataparari hixinire. Ininia atdo hauikari Kristo sakire mitxi
aderekakiti atoko, ininia kataparaiko. Ininia iteene hitxariko Teoso:
“Tkinika pikamakiti ate ikapani peerekari,” hitxako.

8Erepaniko. Kona hauiritapiri kakiti makatxakinii Teoso
kimaporeé. !Hauikapiri ninoa sakire, kotxi atido ninoa sakire. Na
atdo isakirena. Kakiti imarorenoka imarotana. Kamisirienererini
ninoa. Maxikatiika isdkirauatana. Kitxakapirika auakani

sapiretakiti ninoa sakire. Tkorapokoriti auakani nireékiti maerekati
isapiretana kakiti. Kona Kristo sakireni.

Apiananiri Itxaua Kristo

9Kristo aua iito, iuaritika Teosotxikana iua. Kristo aua ikinipoko
Teoso posotiire, ikinipoko itiradki, ikinipoko imarore, txadapokata,
kotxi Teoso itxaua. 10Kristo aua hakixinire€, ininia ikinipoko aua
hitemoni. !Auari apikomoni hinirekakiti, kotxi auitetxiakori iaxiti
auakani auite itxaua. Apiananiri itxaua. Kaposotiireri iua atoko
inakari !auari.

Kristo Kamakiti Hite ikapani

11Hapakapapekari Teoso takadtxikare kakiti matadkiniti.
Hakixinire€ Teoso takari itakaotxikare. Kristo makatxakasaakiri
himaerekani hiito nire€kiti, iuasaaki hapakapari Teoso takaotxikare.
12Hipatxisatikosaaki, Kristokata ikatakoni atoko hitxaua. Eereka
hokitikadka Kristo okitikiko atoko. Hite okitikadkako, kotxi hite
auikari Teoso posotiire Kristo okitikini ipikasaaki.

13Mitxi ipikani atoko hitxaua himaerekani xika. Xoteo minakaniua
hite, ininia mitxi kona himarotari Teoso nireékiti. Hiponaniakasaaki,
maerekati auape hitemoni. Iuaritika Teoso txikitakai audki hinini
Kristokata. Teoso makatxakari ikinipoko himaerekani. !Ixinikaikari
himaerekani. 14Iua oakari iokatsopatakori amaerekani sapiretiko.
Ikara iokatsopatakori sapiretari amisiritiko amaerekani xika.
Amitekini lauari. Amisiritiko auapitika. Iuaritika iua oakari ikara
iokatsopatakori. Imakatxakari ikara iokatsopatakori. Ipiridmitakari
nopini Kristo tokakitikosaaki, ikara iokatsopatakori tokakitaaka
apaka iuad, ininia litxaika. Iuasaaki amisiritiko !auaika. 15Kristo
ipiriamitakari nopini ipikasaaki, iuasaaki imakatxakari ikinika
Satanasi posotiire, initiriakori posotiire pakini. Iua oerekari ikinimane
lkaposotiirena ninoa. Iua okitikasaakiua, oerekari ikinimane iuananira
Apiananiri ininiua. Iuasaaki Kristo oerekari ikinimane ikaiatini.

16]ninia kona hauiritapiri apanakini txitinii hinikakiti xika, hiatakiti
xika pakini. Kona hauiritapiri apanakini txitinii kiiniri Teoso ikapani
hikamini xika, kiiniri kasiri itopaitakasaaki hikamini xika, kiiniri
tomatiko oti hikamakiti xika pakini. 17Kiiniri Teoso Tkapani Tkorasaaki
sanokatxi atoko itxa. Oerekaua atio inakari, txamari na iteene oerekaua.
Iteene oerekadka atemoni, Kristo adkitakasaaki. 18Erepaniko kakiti

ia atoko inakari: Ninoa iuikari imiuikakaniuana. Ninoa teosonetari
Teoso nitiriakori matamatakoni. Ninoa sapiretari kakiti matamatakoni
aokitinina itaponeéna. Ixinikarina ninoaka nireékitinoka. Ixinikarina
kimarorerini ininiuana, ininia iuikauana. Erepaniko kakiti ikara

atoko inakani. Hauikiniari ninoa sakire, lauaika hiparika iki. 19Kakiti
ikara atoko inakani !inirekari Kristo iauitena ininiua. Kotxi Kristo akii
atoko itxa. Ate iua ito atoko atxaua. Ikara atoko ininid, isikataparataua.
Adpotiitaua. Asikataparatakakaua. Atika itotxi atoko atxaua. Ikara atoko
aninia, aimaroapotari isakire. Aaneé€, kakiti ito aneini atoko.

Apinini, Aduini Pakini Kristokata

20Mitxi hinire€kiti itixi auakani nire€kiti atoko. Hauikasaakiri
Kristo sakire, mitxi hinire€kiti !lauaika. Ipipe. Txamari hikamapanikari
ikorapokoriti auakani kamakiti atoko. Ninoa nireékiti iadka
hikamapanika. 21 Ninoa txari: “Kona pimaikapiri ikara. Kona pinikapiri
ikara nipokori. Kona piouatakapiri ikara.” Kinirepa hikipitari ikara
isdkirena? 22Ninoa paniatakiti xipokapitikako. Ikara atoko litxa,
kotxi ikara atoko inakari paniatakori kakitinoka paniatakiti. Kakiti
oerekakiti sakiretxitinoka ikara. 23Kakiti uakatari ninoa paniatakiti
kimarorerini paniatakiti atoko. Ninoa xinikakiti iadka inirekarina
Teoso. “!Erekano,” itxana, txamari akixinireéna itxana “Peerekano.”
Ninoaka misiritaua iitoana. Ikamarina ikinika iitona nireékiti.

Atdo Hikamakiti Erekari

Haduini Ikapani

1Hite okitikadka Kristokata hauini amaneri inini ikapani, ininia

hinirekariko hikaminiri Teoso tixine auakani kamakiti iadka.
Iuaa Kristo topakanata Teoso kikomoni. Apiananiri itxaua Teoso
kikomoni topakakari. 2Hixinikariko Teoso tixine. Kona hixinikapiri
ikorapokoriti. 3Ipikani atokopeka hitxa, kotxi hauini kitxakari
lauaika, ininia kona hixinikaikari ikorapokoriti auakari. Teoso sakire
mauiakani !limarotari hauini amaneri Kristokata Teoso auiniataa.
4Kristo txikitakari aduini amaneri inini. Iua uai apokasaaki iuaikana
atamataaka. Iuasaaki hite apaka atamatadka iuakata. [uasaaki
hitemoni auari Kristo iotximere atokokana. 5Hixipokariko hiito
nire€kiti, kotxi Tkorapokoriti auakari nirekari itotxi nireékitinoka.
Hokariko. Kipa aua adkixinire€ aokini ikapani? Auari anokaretxi.

O Novo Testamento Em Apurina Brasil, 1a ed. ©2010, Wycliffe Bible Translators



551 Koroso 3

Auari aito nireékitinoka kamiko nirekiko. Auari ati ito nirekiko.
Apaka auari ati nakiti nirekiko aakixinireé. Iteene anirekiniari ati
nakiti, ateosone atoko itxaua anireékiti. 6Ikara maerekati xika, Teoso
omanakare apokapitikako Teoso paniatakiti makipitakanimoni.
7Mitxi hite kamari maerekati ikara atoko inakari. Iuasaaki
hitotapekari ikara atoko inakari hikamini. 8Uatxa ia atoko inakari
hitakanapako: omanakaretxi, ati iteene txitiko, Teoso misakirepiretiko,
maerekati sakiretxiti pakini. 9Kona himisirienetakakapeua, kotxi
hitakanapapekari maerekati mitxi hikamakiti. Himaka kitxakari
hokini atoko, hitakanapapekari ikara maerekati.

10Uatxa hikamakiti amaneri. Himaka amaneri hieretakini atoko,
hikamakiti uatxa amaneri. Teoso txikitakari hikamakiti amaneri
inini, ininia himarotari atdo inakari imaroretxi. Ininia Teoso
kamakiti atokokana hikama, kotxi hite kamakari itxaua. 11 Uatxa
kakiti apiari !auari. Krekoakori, Xoteoakori, Teoso takaotxikare
auaitotakini, Teoso takaotxikare mauaitotakini, mimaroreni, kakiti
itopa auakani, nitiritxi amotakoni, kakiti miamotakoni pakini
lauari kakiti apiari. Ati kakiti ati kakititxikana, kotxi Kristonoka
Apiananiri. Iua aua ikinimane isakire auidkani akixinireé€.

12Ininiakara hiamonikariko ati. Hikamariko erekari atimoni.
'Hiuikapeua. Kaneenama 'hitxape. !Katimari homanakarauatini.
Ikara atoko hauako, kotxi Teoso mereékini, iua nakitiakori,
itiretakini hitxaua. 13Himiteenekakakauako. Himaxinikaretariko
apanakini kamakiti, hite mapokaerekatakiniti. Kristo
maxinikaretapekari maerekati hite kamakiti, ininia iua
atokotxikana himaxinikaretariko maerekati apanakini kamakiti
hitemoni. 14Ikara erekari hikamako. Erekari apiari hikamini,
hitiraokiuatini. Hitiraokiuatako. Hitiradokiuatakasaaki, ininia
iuasaaki ikinika hikamakiti atao.

15Kristo kamaerekaxiniretai, ininia erekari hakixinire. Hauiritariko
ikara erekari kaikotini. !Hikamapiri ikara erekari makatxakiko ikapani.
Hikinika atika itotxi atoko hitxaua. Teoso akiritai hite hakixinire ereka
inini Tkapani. Hitxariko Teoso atipirika: “Erekapitikari pikamakiti
nota ikapani,” hitxako. 16 Hauiritariko ikinika Kristo sakire kaikotini
hakixinireé, ininia iuasaaki himarore iteene aua. Hoerekakakaua.
Hotakikakakaua. Hixikaretari xikari Teoso ikapani. Hixikaretariko
xikari Teoso sakire iokatsopatakori xikariti. Hixikaretariko xikari
kitxakari, amaneri pakini Teoso ikapani. Hixikarauatakasaaki,

hakixinireé hitxariko Teoso: “Erekapitikari pikamakiti nota

ikapani.” 17Ikinika hikamakiti hikamako Apiananiri Xesosi ikapani.
Hisakirauatakasaaki, hisakirauata Apiananiri Xesosi Tkapani. Tuasaaki
hitxariko airi Teoso: “Erekapitikari pikamakiti nota Tkapani,” hitxariko.

Kakiti Aapoko Auakani Otikikiko

18Hite itanorotxi, hikipitariko hitaniri sakire, kotxi Apiananiri
nakiti hitxaua, ininia ikara atao hikamini.

19Hite itaniritxi, hitiretaroko hitanoro. Kona hitxitapero oa.
Kona homanatapero.

20Hite amarini, hikipitariko hiri, hinoro pakini sdkire. Ikinika ninoa
paniatakiti hikamako, kotxi Teoso apokaerekatari ikara atoko inakari.

21Hite iritxi, kona hikamanaiamanetapena hamariteakori, kotxi
eereka maerekaxinireti aua ninoamoni, ininia !inirekaikarina hite
paniatakiti ikaminina.

22Hite nitiritxi, hipatraote Tkorapokoriti aua, ininia hikamariko
ikinika ninoa paniatakiti. Apanakini iteene parikauata ipatraote
apisato0, iua apokaerekatiniri kapani. Iua mauakanisaaki
apaka iteene hiparikauatako. Ikini hixinireritika hikamariko
hiparika. Ikara atoko ininid, atdo hipaxitari Teoso. 231kinika
hikamakiti htkamako hitaparaxinireritika. Hiparikauatakasaaki,
parikatxi Apiananiri Tkapani hikamini atokotxikana, hiparikauata
kakiti Tkapani. 24Hiparikauatako ikara atoko, kotxi himarotari
Apiananiri sikinii ipotetakiti iaxitikiri hiparika iki. Itixine
hapokasaaki, hapakapariko. Apiananiri Kristo nitiriakori hitxaua.
25Maerekati kamakari apakapariko imisiritiko. Teoso misiritari
ati maerekati kamakari, ati maerekati kamakari imisiritini
atokotxikana.

1Hite patrao, hikamariko atdo inakari hinitiriakori Tkapani.
Kona himisirienetapena ninoa. Kotxi hite apaka aua

hipatraote Teoso tixineé.

Apikomoni Paoro Otakikakiti

2Kona hitakanapapiri Teoso himisakiretini. Aradkire hitxako
maerekati mapokakani fkapani. Atipirika hitxariko Teoso:
“Erekapitikari ikinipoko pikamakiti nota Tkapani,” hitxariko iua.

3Apaka himisakiretariko Teoso ate ikapani. Hamanaariko
Teoso, iua oerekiniua isakire apanakinimoni asapiretini 1kapani,

kotxi anirekari asapiretiniri kakiti Kristo pirena, mitxi kakiti
mimarotakiniti. Ikara nisapiretini xika, kateia aki naua.

4Himisakiretariko Teoso, Kristo pirena atdo nisapiretini ikapani,
kakiti atao imarotini 1kapani.

5Kimarorerini hitxauako Teoso sakire mauidkani sauaki
hauakasaaki. Aduini poido, ininia ikini6tika hinitari kakiti Teoso
sakire hisapiretini Tkapani.

6Teoso sikapekai ikinipoko erekari, ininia hisakirauatakasaaki,
hoerekari kakiti hisakireé hitiretinina. I6kira mauakania nipokoria,
lkaposeri. Iua atokotxikana erekari mauakania hisakireé,
kakiti linirekari ikenakotiniri hisakire. Erekari hisakire ininia,
himarotari hapakapapiretiniri kakiti.

Paoro Iokanapiretini Pirena

7Txikiko inakori sapiretaiko ikinika nota pirena. Aitari, atiretakiti
itxaua. Iua parikauatapitipo Apiananiri ikapani. Apiananiri nitiri
itxaua atekata. 8Niokanatari iua hitemoni, hite imaropiretini
ikapani, hite isikataparaxiniretini Tkapani. 9Niokanatari Onésimo
inakori apaka iuakata. Koroso sitatxitikiri iua, hite atoko. Aitari
atiretakiti itxaua apaka. Atipirika atdio iparikauata Kristo ikapani.
Ninoa sapiretaiko hite ikinipoko Kristo sakire auidkani kamakiti uai.

10 Arisitako inakori, notakata kateia aki auakari, xinikamanapitai
hite. Panapee itaro akiri Marko, xinikamanapitai hite apaka.
Nisapiretapekai hite Marko pirena. Ininia ere€ iua apokasaaki,
hipoxokoniritika hapakapariko iua. 11 Xosoee Xdsito inakori
xinikamanapitai hite apaka. Ninoa ipi ati pakini Xoteoakori notakata
parikauatakani itxauana. Ninoa parikauata notakata, Teoso auitetxi
ininiua pirena asapiretini ikapani. Isikataparaxiniretanona nota.

12Epéapara inakori apaka xinikamanapitai hite. Ereékiri iua.
Kristo nitiri itxaua. Atipirika imisakiretari Teoso hite ikapani,
Teoso nire€kitinoka hikamini ikapani, ikinika hikamakiti atdonoka
hikamini Tkapani. 13Nota imarotari iteene iparikauatini hite
ikapani. Apaka nimarotari iparikauata kakiti Araotxiséia sitatxiti
auakani Tkapani. Apaka nimarotari iparikauata Ierapori sitatxiti
auakani Tkapani.

14 Aftari atiretakiti, amianari imarotakari Arékasi inakori apaka
xinikamanapitai hite. Témasi inakori apaka xinikamanapitai hite.
15Hisapiretanako aitariakori Araotxiséia auakani nixinikinina

ninoa. Hisapiretaroko Nipa inakoro, Teoso mereékini oadpoko
apotiitakaniua pakini, nixinikinina ninoa. 16Ia niokanatsopatakiti
hatatsopatako hikinika hikenakotini Tkapani, eereka hipaniatariko
atatsopatiko Araotxiséia sitatxitia, Kristo sakire auiakani
kenakotiniri ikapani. Apaka hite atatsopatariko Araotxiséia
auakani iokanatsopatakiti. 17Hitxariko Akipo inakori: “Pikamariko
ikinipoko parikatxi Apiananiri paniatakiti pikamini.” 18Nota Paoro
niokatsopatari ia niuakoa: Hixinikariko kateia aki nauini. Teoso
sikari ikinipoko erekari hitemoni. Ameé.

